Datrys Problemau Mwy 
Nodi'r Bobl Iawn i Helpu

Amcan:Sut i nodi problemau cymunedol neu ysgol mwy, deall rolau aelodau cabinet a gwasanaethau cyhoeddus Cyngor Caerdydd, a chysylltu â'r penderfynwyr iawn i helpu gyda'ch pryderon.
Pwy yw’r Aelodau Cabinet ac Arweinydd y Cyngor?
Er bod cynghorwyr lleol yn helpu gyda phroblemau mewn ardaloedd penodol, mae gan aelodau cabinet ac arweinydd y Cyngor dasgau mwy sy'n effeithio ar ddinas gyfan Caerdydd. Mae arweinydd y Cyngor fel pennaeth tîm, ac mae’n dewis cynghorwyr eraill i fod yn aelodau cabinet. Mae pob aelod cabinet yn gyfrifol am feysydd pwysig, fel ysgolion, parciau, trafnidiaeth, a'r amgylchedd. Os yw eich problem yn effeithio ar lawer o bobl ledled Caerdydd, nid dim ond eich ardal leol, aelodau cabinet neu arweinydd y Cyngor yw'r bobl sy'n gallu gwneud penderfyniadau a newidiadau mawr sy'n helpu pawb. Maen nhw'n helpu i osod nodau ar gyfer y ddinas gyfan a sicrhau bod Caerdydd yn lle gwych i'w holl drigolion, gan gynnwys plant fel chi!

Gweithgaredd:
Cam 1: Nodi'r Broblem
Nodwch broblem rydych chi'n ei chael yng Nghaerdydd ac rydych chi'n teimlo y gallai effeithio ar blant a phobl ifanc. Gallai hyn fod trwy drafodaeth ddosbarth, grwpiau llais y disgybl, neu syniadau a gododd wrth weithio gyda’n canllaw "Sut i Newid y Byd" neu'r Ymgyrch “UNICEF Outright”.
Cwestiynau i’w Trafod:
· "Pa broblemau rydyn ni'n eu gweld yn ein hysgol neu ein cymdogaeth sydd angen eu newid?"
· "Beth yw problem sy'n effeithio ar lawer o bobl, nid dim ond un neu ddau?"
· "Beth rydyn ni eisoes wedi gweithio arno yn y dosbarth (e.e. sbwriel, diogelwch yn yr ysgol, lles) sydd angen sylw o hyd?"

Cam 2: Pwy all Helpu?
Ar ôl i chi nodi’r broblem rydych chi am ei datrys, mae'n rhaid i ni ddarganfod pwy sydd â'r pŵer i helpu. Isod rydyn ni wedi cynnwys rhestr o'r holl bethau y mae gwahanol aelodau cabinet yn gyfrifol amdanyn nhw. A allwch chi weld aelod cabinet a allai helpu gyda'ch problem?
Rolau Aelodau Cabinet:
· Yr Aelod Cabinet dros Wasanaethau Plant, Trechu Tlodi a Chefnogi Pobl Ifanc
· Yr Aelod Cabinet dros Dai a Chymunedau 
· Yr Aelod Cabinet dros Addysg
· Yr Aelod Cabinet dros Newid yn yr Hinsawdd, Cynllunio Strategol a Thrafnidiaeth 
· Yr Aelod Cabinet dros Ddiwylliant, Chwaraeon a Pharciau
· Yr Aelod Cabinet dros Fuddsoddi a Datblygu
· Yr Aelod Cabinet dros Wastraff, Strydlun a Gwasanaethau Amgylcheddol
· Yr Aelod Cabinet dros Wasanaethau Oedolion ac Iechyd y Cyhoedd a Chydraddoldeb
· Yr Aelod Cabinet dros Gyllid, Moderneiddio a Pherfformiad
· Yr Aelod Cabinet dros Fuddsoddi a Datblygu
Beth i'w wneud os nad yw’ch problem yn ffitio rolau’r aelodau cabinet?
· Gwasanaethau Iechyd: Os yw'r broblem yn ymwneud ag iechyd a lles, efallai mai'r GIG neu’r byrddau iechyd lleol yw'r rhai i gysylltu â nhw.
· Gwasanaethau Heddlu: Os oes pryderon diogelwch, fel diogelwch ar y ffyrdd o amgylch yr ysgol, efallai y bydd angen i'r heddlu ymwneud â hyn.
· Y Senedd: Os yw eich problem yn effeithio ar blant ledled Cymru, fel rheolau am ysgolion neu wasanaethau iechyd, gall eich Aelod lleol o'r Senedd helpu. Maen nhw'n gweithio ar benderfyniadau mawr sy'n effeithio ar bawb yng Nghymru, nid dim ond Caerdydd.
· Senedd y DU: Os yw eich problem yn ymwneud â rhyfel, arian, trethi, mewnfudo, cysylltwch â'ch Aelod Seneddol lleol. Maen nhw'n gweithio ar benderfyniadau mawr sy'n effeithio ar bawb yn y DU, nid dim ond Caerdydd.
· Caerdydd sy'n Dda i Blant - Gallwn ni helpu os nad ydych chi'n gwybod â phwy i gysylltu neu os ydych chi eisiau cyngor neu gefnogaeth.

Cam 3: Drafftio llythyr 
· Gweithgaredd: Ar ôl i’r myfyrwyr nodi â phwy y mae angen iddyn nhw gysylltu, y cam nesaf yw drafftio llythyr sy'n amlinellu'r broblem ac yn gofyn am help.
Cwestiynau Trafod:
· "Beth gallwn ni ei ddweud yn ein llythyr i sicrhau eu bod nhw'n gwybod pam mae hyn yn bwysig?"
· "Beth gallwn ni ei awgrymu fel ffordd y gallan nhw helpu?"
Templed Posibl:
· Cyfarchiad: "Annwyl [Aelod Cabinet/Cynrychiolydd Gwasanaethau Cyhoeddus],"
· Cyflwynwch eich hun: "Rydyn ni'n fyfyrwyr o [ysgol] ac rydyn ni'n ysgrifennu atoch chi oherwydd rydyn ni'n poeni am [y broblem]."
· Esboniwch y Broblem: "Rydyn ni wedi sylwi bod [problem] yn effeithio ar ein hysgol/cymuned. Rydyn ni’n credu bod hyn yn bwysig oherwydd [rheswm].
· Cais am Weithredu: "Hoffen ni ofyn pa gamau sy'n cael eu cymryd i fynd i'r afael â'r broblem hon a sut y gallwn ni helpu."
· Cau: “Diolch am roi o’ch amser. Edrychwn ymlaen at glywed gennych.”
Tasg:  Yn eu grwpiau, mae’r myfyrwyr yn drafftio llythyr neu gynllun gweithredu ar gyfer eu problem.

Cam 4: Dilyn ac Olrhain Cynnydd
Pan fyddwch yn rhannu eich syniadau gyda phobl sy'n gwneud penderfyniadau fel cynghorwyr lleol, Aelodau o'r Senedd, neu Aelodau Seneddol, mae'n bwysig cofio efallai na fyddan nhw bob amser yn gallu helpu neu’n cytuno â'ch awgrymiadau. Weithiau, mae'n rhaid iddyn nhw wneud penderfyniadau ar sail gwybodaeth neu gyfrifoldebau eraill.
Ond peidiwch â digalonni! Hyd yn oed os na allan nhw helpu neu os nad ydyn nhw’n cytuno, byddan nhw’n dal i wrando ar eich llais. Y peth pwysicaf yw eich bod wedi cymryd yr amser i godi llais a rhannu eich syniadau.  Bob tro rydych chi’n gwneud hynny, rydych chi'n helpu i wneud gwahaniaeth. Dyma sut mae democratiaeth yn gweithio—mae gan wahanol bobl farn wahanol, ac weithiau mae'n cymryd amser i ddod o hyd i'r atebion gorau.
· Gweithgaredd: Ar ôl i’r llythyrau gael eu hanfon, mae'n bwysig dilyn y mater ac olrhain a oes unrhyw newidiadau'n digwydd.
Cwestiynau:
· "Sut gallwn ni ddilyn y mater os na fyddwn ni'n cael ymateb?"
· "Beth allwn ni ei wneud os na fyddwn ni’n gweld unrhyw gynnydd?"
Tasg:  Trafodwch sut y gall y myfyrwyr barhau i fod yn rhan o fynd i’r afael â’r broblem os na fydd yn cael ei datrys ar unwaith. Er enghraifft, gallen nhw ysgrifennu eto, gofyn am gyfarfod, neu weithio ar brosiect dilynol i godi ymwybyddiaeth.

Myfyrio a Thrafod
Ar ôl cwblhau'r gweithgaredd, myfyriwch fel dosbarth ar bwysigrwydd gweithredu cymdeithasol a sut y gall cydweithio â'r rhai sy'n gwneud penderfyniadau arwain at newidiadau cadarnhaol yn eu hysgol a'u cymuned.
Cwestiynau:
· "Beth wnaethon ni ei ddysgu am bwy all helpu i ddatrys ein problemau cymunedol?"
· "Sut ydych chi'n teimlo’n gwybod ein bod wedi cymryd camau i ddatrys mater pwysig?"
· "Beth yw'r cam nesaf y gallwn ni ei gymryd os na fyddwn ni'n clywed yn ôl neu os nad ydyn ni'n gweld newid?"

